
MOCIÓN DO GRUPO MUNICIPAL DE COMPOSTELA ABERTA PARA QUE O CONCELLO DE

SANTIAGO FACILITE E FAVOREZA A ACTIVIDADE DOS CLUBS DEPORTIVOS DO MUNICIPIO

ASÍ COMO O USO E MELLORA DAS PISTAS DE ATLETISMO DA CIDADE

O Grupo Municipal de Compostela Aberta, ao abeiro do regulamento orgánico municipal do Concello

de Santiago, presenta a seguinte moción para o seu debate no Pleno:

EXPOSICIÓN DE MOTIVOS:

Durante o vixente mandato municipal é máis que evidente que o actual goberno local carece, de facto,

de concellaría delegada de Deportes. A concelleira, Esther Pedrosa, ten sobradamente demostrado

que non está á altura da súa responsabilidade, así como unha incapacidade manifesta para resolver

nin un só dos problemas que se lle presentan no departamento. Un dos exemplos máis claros é o das

subvencións deportivas correspondentes ao exercicio 2021 das que aínda ten varias sen pagar e as

que están pagadas foron abonadas aos clubs deportivos con unha enorme demora. Chegando o

ausentismo político desta concelleira ata o punto de que cando é interpelada en Pleno sobre este

tema, nin tan sequera dar a cara para responder ou dar explicacións sobre estes impagos.

Recentemente tivemos coñecemento dunha nova problemática que volve afectar aos clubs máis

modestos da cidade, aqueles que son os alicerces do deporte de base do noso municipio. Novamente

o departemento de depores, baixo a dirección de Esther Pedrosa, non é quen de buscar unha solución

para que algúns dos equipos de fútbol da cidade teñan onde adestrar. Así xa se teñen dado casos

como o do Racing San Lourenzo, que xa renunciou a un convenio que lle permita seguir adestrando no

campo polideportivo da Universidade de Santiago.

O Racing San Lourenzo era un dos equipos que adestraba no campo polideportivo da Universidade de

Santiago, que durante o pasado mandato foi acondicionado grazas a un convenio entre o Concello, a

USC, a Deputación da Coruña e a Federación Galega de Fútbol. Ese acordo garantía o uso das

instalacións por parte da comunidade universitaria, pero tamén de deportistas federados, ata o 31 de

decembro de 2020. Para atender esta demanda, a Universidade comprometíase a reservar unhas

horas semanais para o uso das instalacións por parte de deportistas federados, así como a garantir a

apertura do campo nos horarios necesarios, ata as 23 horas e nos sábados e domingos.

Segundo denuncia o club San Lourenzo, levan seis meses sen poder utilizar o campo da USC porque

non se renovou o convenio de uso entre o Concello e a Universidade, e non hai noticias de que se vaia

asinar un acordo novo que permita o uso das instalacións nos horarios e nas condicións que viñan

sendo habituais. Hai que lembrar que a oferta de instalacións deportivas en Santiago é escasa para

atender toda a demanda dos equipos de fútbol base, e o Concello non pode permitirse o luxo de

renunciar á utilización dun campo no que se investiron 200.000 euros das arcas municipais. Por iso, o

goberno local debe dar explicacións e deber procurar que existan garantías de que na próxima

temporada o campo polideportivo da Universidade estará ao dispor dos clubs de Santiago, porque ese

era o acordo polo que foi renovado coa participación municipal.

Outra das frontes abertas da concelleira Esther Pedrosa refírese á utilización das pistas de atletismo

da Universidade, renovadas grazas a un convenio de cooperación entre o Concello, a USC, a

Deputación da Coruña e a Secretaría Xeral para o Deporte da Xunta. A achega municipal para estas

obras foi de 150.000 euros, dun custo total de case medio millón de euros. Unha das cláusulas dese

acordo establece que a Universidade facilitaríalle:

“o uso da pista de atletismo en horario ordinario e exclusivamente para o correspondente

adestramento dun máximo de ata 50 deportistas federadas/os designadas/os e

acreditadas/os polo Concello de Santiago de Compostela (…) desde o momento da

sinatura do convenio que nos ocupa e ata que se inicien as obras ou despois da entrega

destas de non mediar aínda un convenio específico de uso.”

Polo que é necesario impulsar ese convenio específico de uso das renovadas pistas de atletismo para

garantir que poidan ser utilizada polos diferentes clubs que veñen demandando unhas instalacións

homologadas en Santiago. Unha demanda pola que ata 21 clubs de Santiago e da comarca

impulsaron no seu día unha concentración e emitiron un comunicado para reclamar que as

administracións dotaran á capital galega dunhas pistas de atletismo homologadas, nas que poder

desenvolver competicións oficiais dunha disciplina na que temos en Compostela mil deportistas

federados e federadas.

Neste sentido hai que lembrar que o Pleno da Corporación de Santiago aprobou unha proposición

presentada por Compostela Aberta en Febreiro do 2021 e que instaba ao goberno a cumprir cos

seguintes acordos (todos eles aprobados pola maoría absoluta do Pleno):

1. Que o correpondente órgano de goberno impulse a sinatura dun convenio coa

Secretaría Xeral do Deporte e a Deputación da Coruña para afrontar urxentemente as

obras precisas na pista de atletismo do Estadio municipal Verónica Boquete de San

Lázaro para poder tramitar a súa homologación diante da RFEA.

2. Que as actuacións contemplen as accións necesarias para crear un complexo deportivo

que permita compatibilizar o seu uso para a práctica do atletismo e as actividades da SD

Compostela e outros clubs que actualmente fan uso e disposición deste equipamento.

3. Que o goberno municipal colabore coa USC e as administracións que a entidade

universitaria considere, mediante a fórmula administrativa máis acaida, na execución das

obras precisas para acometer a mellora e renovación do estadio de atletismo do

Campus Universitario que faciliten a súa homologación.

4. Que os citados convenios contemplen o uso por parte dos clubs de Compostela da pista

de atletismo sen máis condicionante que os propios de calquera instalación compartida

por distintas entidades

Froito desta proposta no acordo de orzamentos para viabilizar as contas do 2022 asinado por

Compostela Aberta e o PSOE nunha das súas cláusulas fica recollido o seguinte:

Equipamentos deportivos: continúa sendo prioritario o investimento en infraestruturas

deportivas, tanto para a conservación das existentes como para a construción daquelas

derivadas das novas demandas da cidadanía. Neste sentido, no proxecto de orzamentos

prevese, entre outras, a partida de 650.000 € para a remodelación da pista de

atletismo do Estadio Municipal Verónica Boquete de San Lázaro e outra partida de

250.000 € para unha actuación integral no pavillón municipal do Pío XII. Así mesmo

durante o ano 2022 redactaranse os proxectos para unha nova piscina municipal en

Santa Marta e para a Cidade da Raqueta.

Por todo o anterior, e porque aínda sendo conscientes das dificultades para dar acubillo a estes

atletas, é importante que a concelleira de Deportes explique quen e como vai poder utilizar as pistas

da USC renovadas con fondos públicos tamén do Concello de Santiago, o Grupo Municipal de

Compostela Aberta, presenta para debate plenario, o seguinte ACORDO:

O Pleno do Concello de Santiago insta ao correspondente órgano de Goberno a

realizar as actuacións precisas para que:

1. O goberno municipal asine coa USC un convenio que contemple o uso por parte

dos clubs de atletismo de Compostela da pista universitaria de atletismo sen máis

condicionante que os propios de calquera instalación compartida por distintas

entidades.

2. Renovación do convenio ou sinatura dun novo convenio coa USC para facilitar o

uso do campo polideportivo do Campus Sur aos clubes de futbol e rugby da

cidade, tanto para os entrenos como para a competición oficial

3. Licitar e executar coa maior celeridade a partida acordada para realizar as obras

precisas na pista de atletismo do Estadio municipal Verónica Boquete de San

Lázaro para poder ser usado polo clubs así como para tramitar a súa

homologación diante da RFEA.

Santiago de Compostela, 17 de xuño de 2022

Xan Duro Fernández

Concelleiro do Grupo Municipal de Compostela Aberta

Á ATENCIÓN DO ALCALDE DE SANTIAGO

